
சுருக்கம்:
இந்தியாவிலுள்ள விவசாயிகள் தங்கள் விளைப்-பொருட்களுக்கு மிகவும் குறைவான விலையை நிர்ணயிக்கும் வர்த்தகர்கள், குறிப்பாக இடைத்தரகர்களையே சார்ந்துள்ளனர். இவர்கள் பிற இடங்களில் நிலவும் விலை நிலவரத்தை அறிய முனைவதில்லை. மேலும் சிறு அளவு உற்பத்தி பொருளையே கொண்டுள்ளனர். தற்சமயம் சந்தை நோக்கிய வேளாண்மை மிகவும் அவசியமாகின்றது. இதற்கு சந்தை நுண்ணறிவு மிகவும் தேவைப்படுகின்றது. தமிழ்நாடு வேளாண்மைப் பல்கலைக்கழகமும் உன்னத கணிப்பியல் வளர்ச்சி மையமும் இணைந்து தென்னிந்தியாவின் ஆறு முக்கிய சந்தைகளைக் கொண்டு விவசாயிகளும் வியாபாரிகளும் பயன்பெறும் வகையில் ஒரு திட்டத்தினைத் தொடங்கியுள்ளன. எளிதில் அழுகிவிடும் தன்மையுடைய 130க்கும் மேற்பட்ட விளைப்பொருட்களின் தினசரி மொத்த மற்றும் சில்லரை விலையினை www.tnau.ac.in / www.indg.in என்கின்ற இணையத்தளம் வழியாக மதியம் 1.00 மணியளவில் இதற்காகவே பணியில் அமர்த்தப்பட்டுள்ள சந்தை பகுப்பாய்வாளர்களின் உதவியுடன் அளிப்பதே இத்திட்டத்தின் முக்கிய நோக்கமாகும். இறுதிகட்ட இணைப்பினை உறுதிப்படுத்தி அதிகபட்ச உபயோகிப்பாளர்களை அடைவதற்கு இச்சந்தைத் தகவல்கள் கைப்பேசி வழியாகவும் வழங்கப்படுகின்றன. இக்கட்டுரை கூடுதல் தனிச்சிறப்புகளையும் விரிவுப்படுத்தவுள்ளது. 
1.0. முன்னுரை: 
இந்தியா தனது முன்னேற்றப்பாதையில் மிகச் சிறந்த நீண்ட அடியினை எடுத்து வைத்துள்ளது. இதில், வேளாண்மை பிரிவு பெருமளவு பொறுப்பினை வகிக்கின்றது. அதிகபட்ச தேசிய வருமானத்தை உருவாக்கி நிலைக்கச் செய்வதற்கு, இன்றியமையாத உள்ளமைப்பாகவும் வளர்ச்சியடையும் அங்கமாகவும் திகழ்கின்ற வேளாண்மைப் பெரும்பங்காற்றி வருகின்றது. இந்தியாவின் அதிகபட்ச மக்கள் தொகையானது, உணவு மற்றும் பிற தேவைகளை பூர்த்தி செய்து கொள்வதற்கு நிலம் மற்றும் பிற வளங்களின் மீது தாக்கத்தை ஏற்படுத்துகின்றன. இயற்கை வளங்களின் அடிப்படையான நிலம், நீர் மற்றும் பலவித உயிர்கள் பெரும் அழுத்தத்திற்கு ஆளாகின்றன. 
அதிவேக மக்கள் தொகை அதிகரிப்பு மற்றும் நிலையான வருமான வளர்ச்சியினால் ஒவ்வொரு ஆண்டும் 2.5 மெட்ரிக் டன்கள் உணவுத்தானியங்கள் கூடுதலாகத் தேவைப்படுகின்றன. இதைத்தவிர கால்நடை, மீன் மற்றும் தோட்டக்கலைப் பொருட்களின் தேவையும் அதிகரித்துள்ளது. ஒவ்வொன்றிலும் மொத்த உள்நாட்டு உற்பத்தி (குறைவான வருவாய் வளர்ச்சி முறையில்) 3.5 சதவிகித வளர்ச்சி எதிர்பார்க்கப்படும் 2020 ஆம் ஆண்டிற்கு 112 மெட்ரிக் டன்கள் அரிசி, 82 மெட்ரிக் டன்கள் கோதுமை, 39 மெட்ரிக் டன்கள் பெருவெட்டு தானியங்கள் மற்றும் 22 மெட்ரிக் டன்கள் பருப்பு வகைகள் ஆகியவை அடங்கிய 256 மெட்ரிக் டன்கள் உணவுத் தானியங்கள் தேவைப்படுவதாகக் கணிக்கப்பட்டுள்ளது. சர்க்கரை, பழங்கள், காய்கறிகள் மற்றும் பாலின் தேவையும் முறையே 33 மெட்ரிக் டன்கள், 77 மெட்ரிக் டன்கள், 136 மெட்ரிக் டன்கள் மற்றும் 116 மெட்ரிக் டன்களாக உயரும் என்று மதிப்பிடப்பட்டுள்ளது. மேலும் 9 மெட்ரிக் டன்கள் இறைச்சி, 11 மெட்ரிக் டன்கள் மீன் மற்றும் 77.5 பில்லியன் முட்டைகளும் தேவைப்படும். 
சுமார் 60 சதவிகிதத்திற்கும் அதிகமான மக்கள் சார்ந்துள்ள வேளாண் தொழிலில் இருந்து 18 சதவிகிதமே மொத்த உள்நாட்டு உற்பத்தி பெறப்படுவதால் பண்ணைத் தொழிலைச் சார்ந்திருக்கும். தனிநபர் வருமானமும் குறைவாகவே உள்ளது. ஆகையால் பண்ணை சார்ந்த தொழில் மற்றும் பண்ணை சாரா தொழில் முனைவோரின் தனிநபர் வருமானத்திற்கிடையே பெரும் ஏற்றத்தாழ்வு ஏற்படுகின்றது. பயிரின் மகசூல் மற்றும் அவற்றிக்கான விலையை சார்ந்த ஒட்டுமொத்த உற்பத்தியினைப் பொருத்தே வருமானத்தின் அளவு நிர்ணியக்கப்படுகின்றது. பெரும்பான்மையானோர் சிறு மற்றும் குறு விவசாயிளாக இருப்பது, ஒழுங்கில்லா சந்தை நிலை மற்றும் பின் மற்றும் முன்னோக்கிய இணைப்பு இல்லாமை ஆகிய இக்கட்டுநிலைகளால் விவசாயிகளின் வருமானம் பெரிதும் பாதிக்கப்படுகின்றது. 
2.0. இந்தியாவின் நடப்பு பண்ணைச் சந்தை அமைப்பு: 
இந்தியாவில் 150 மில்லியன் டன்கள் பழங்களும் காய்கறிகளும் உற்பத்தி செய்யப்படுகின்றன. சுமார் 50 சதவிகித வேளாண் உற்பத்தி பொருட்கள் சந்தைக்கு மிகுதியாக இருப்பதாக கணிக்கப்பட்டுள்ளது. உணவுத் தானியங்களில் 5 முதல் 7 சதவிகிதமும் பழங்கள் மற்றும் காய்கறிகளில் 25 முதல் 30 சதவிகிதமும் அறுவடைபின்சார் இழப்புகள் ஏற்படுகின்றது. முறையான சில்லறை விநியோகம் இல்லாததால் 72 சதவிகிதத்திற்கும் அதிகமான காய்கறிகளும் பழங்களும் வீணாகின்றன. 
இந்தியாவில் பெரும்பாலான விளைபொருட்களை விவசாயிகள், வட்டிக்கு பணம் கொடுப்பவர்களிடமோ உள்ளூர் வியாபாரிகளிடமோ விற்கின்றனர். விளைப்பொருட்கள் பல வழிகளில் விற்கப்படுகின்றன. இப்பொருட்கள் விவசாயியின் சொந்த ஊர் அல்லது பக்கத்து ஊர்களின் கூடும் வாரச்சந்தைகளில் விற்கப்படுகின்றன. இத்தகைய வாரச்சந்தைகள்  இல்லாத நிலையில், பக்கத்து கிராமம் அல்லது நகரத்தில் கூடும் ஒழுங்கற்ற சந்தைகள் அல்லது மண்டிகளில் விற்கப்படுகின்றன. தங்கள் விளைநிலத்திற்கே வரும் வியாபாரிகளிடமும் விவசாயிகள் விற்கின்றனர்.
உறுதியான மற்றும் பயன்தரக்கூடிய சந்தை வாய்ப்பின் மூலமே தொடர் பண்ணை உற்பத்தி அபிவிருத்தியையும் இலாபத்தையும் பெறலாம். மத்திய மற்றும் மாநில அரசுகள் ஏற்கனவே சந்தை அமைப்பில் பல குறிப்படும்படியான மாற்றங்களை செய்யத் தொடங்கியுள்ளன. வேளாண் செலவுத்தொகை மற்றும் விலை மதிப்பற்கான ஆணையம், இந்திய உணவுக் கழகம், இந்திய பருத்தி கழகம் மற்றும் இந்திய சணர்ப்பயிர் கழகம் போன்ற பல மத்திய அரசு நிறுவனங்கள் வேளாண் விற்பனையில் ஈடுபட்டுள்ளன. இரப்பர், காபி, தேயிலை, புகையிலை, வாசனைப்பயிர்கள், தென்னை, எண்ணெய் வித்துக்கள், காய்கறி எண்ணெய் மற்றும் தோட்டக்கலைப் போன்றவற்றிற்கு தனித்துவமிக்க வாரியங்களும் அமைக்கப்பட்டுள்ளன. உள்ளூர், மாநில மற்றும் தேசிய அளவுகளில் நிலவும் கூட்டுறவு அமைப்புகளும் வேளாண் விற்பனைக்கு உதவுகின்றன். உணவுத் தானியங்கள், சணல், பருத்தி, சர்க்கரை, பால் மற்றும் பாக்கு ஆகிய பொருட்களே பெரும்பாலும் கையாளப்படுகின்றன. மாநில விற்பனைக் கூட்டிணைப்பின் சிகரமாக 1958 - ஆம் ஆண்டு நிறுவப்பட்ட தேசிய வேளாண் கூட்டுறவு விற்பனைச் சங்கமானது நிறைய உள்ளூர் மற்றும் பெரும்பாலான ஏற்றுமதி விற்பனையை அதன் உறுப்பின நிறுவனங்களுக்காகக் கையாளுகின்றது. 
இந்திய கூட்டுறவு சர்க்கரை ஆலைகள், நூற்பாழைகள், கரைப்பான் பிழிந்தெடுக்கும் ஆலைகள் போன்ற பெரிய தொழில் நிறுவனங்கள் தங்களது விற்பனைச் செயற்பாடுகளைத் தாங்களே மேற்கொள்கின்றன. நடுத்தர மற்றும் சிறு தொழில் நிறுவனங்களான அரிசி ஆலைகள், எண்ணெய் ஆலைகள், பருத்தி ஆலைகள், சணற்பயிர் ஆலைகள் போன்றவை கூட்டுறவு விற்பனைச் சங்கங்களுடன் சார்பிணைந்தே செயல்படுகின்றன. 
வேளாண் விற்பனையை மேம்படுத்துவதற்கு இந்திய அரசு பல்வேறு நடவடிக்கைகளை மேற்கொண்டுள்ளது. இதில் ஒழுங்குமுறை விற்பனையை நிறுவுதல், சேமிப்புக்கிடங்குகளை அமைத்தல், விளைப்பொருட்களை தரம் பிரித்தல் மற்றும் தரநிர்ணயம் செய்தல், எடை மற்றும் அளவீடுகளை தரநிர்ணயம் செய்தல் மற்றும் தேசிய வானொலி வலையமைவான அனைத்து இந்திய வானொலி (ஆகாஷ்வானி) வலியாக வேளாண் பொருட்களின் விலைத்தகவலை அளித்தல் போன்றவை அடங்கும். இத்தகைய திருத்தங்கள் விவசாயிகளுக்கு தங்கள் பொருட்களை விற்பதற்கான வழிமுறைகளை அதிகப்படுத்துவதுடன் கூட்டுறவு அமைப்புகள் மற்றும் தனியார் நிறுவனங்களை அனுமதித்து விற்பனையை மேம்படுத்துவதுடன் நுகர்வேர், பதப்படுத்துவோர் மற்றும் தொடர் சில்லறை விற்பனைக்கு வழங்குவோர் / ஏற்றுமதியாளர் ஆகியோருக்கு நேரடி விற்பனை செய்ய வழிவகுப்பதுடன் ஊழல் மற்றும் உபத்திரங்கள் ஏற்படும் வாய்ப்பையும் நீக்குகின்றது. 
3.0. இந்திய பண்ணைச் சந்தைகளின் வெளிப்பாடுகள்: 
இவ்விற்பனைக் கூடங்கள், காலப்போக்கில் தனிநபர் கட்டுப்பாட்டுத் தகுதியினை அடைந்ததுடன் நேரடி மற்றும் தடையில்லாச் சந்தைக்கு எவ்வித உதவியும் அளிப்பதில்லை. விளைப்பொருட்களை, ஒழுங்குமுறை விற்பனை மற்றும் உரிமம் பெற்ற வியாபாரிகள் வழியாக அன்றி ஏற்றுமதியாளர்கள், பதப்படுத்துவோர் மற்றும் தொடர் சில்லறை விற்பனையாளர்களால் நேரடியாக பெறமுடியாது. இதனால் விவசாயிகளுக்கு குறைவான விலையே கிடைப்பது மட்டுமின்றி இப்பொருட்கள் சந்தையில் அதிக விலைக்கும் விற்கப்படுகின்றன. தனிநபர் கட்டுப்பாடுடைய இச்சந்தைகளில் தனியார் நிறுவனத்தின் முதலீடுகளும் தவிர்க்கப்படுகின்றன. 
பொருளாதார முக்கியத்துவம் வாய்ந்த திடமான விளைப்பொருட்களை உற்பத்தி செய்தல், விவசாயிகளுக்கு மட்டுமின்றி ஒட்டுமொத்த நாட்டிற்கே மிகவும் முக்கியமாகும். விவசாயிகள் எவ்வித காரணமுமின்றி தங்கள் விளைபொருட்களுக்கு குறைவான விலையை பெறுவதுடன், இடைத்தரகர்கள் இப்பொருட்களிலிருந்து பெறும் அதிகபட்ச லாபமும் கவலையை அளிக்கின்றது. சர்வதேச சந்தைகளில் வியாபாரம் செய்வதற்கான புது வாய்ப்புகளும் இந்திய விவசாயிகளுக்கு சவாலாக அமைந்துள்ளது. சிறுவிவசாயிகள் சமூகத்தில் எவ்வித பொருளாதார பாதுகாப்புமில்லாமல் அதிகளவில் பாதிக்கப்படும் நிலையில் இருந்தாலும் வளர்ந்து வரும் மக்கள் தொகையின் உணவுத் தேவையினைக் குறிப்பிடும்படியான அளவிற்கு பூர்த்தி செய்து வருகின்றனர். ஆனால் வழங்கல் கனையின் பரந்து விரிந்த பிரிவுகள், குறைவான உற்பத்தித்திறன், போதுமான சேமிப்புவசதி, குளிர்ப்பதன வசதி மற்றும் போக்குவரத்து வசதி இல்லாமையால் ஏற்படும் பெருமளவு அறுவடைப்பின் ஏற்படும் சேதாரங்கள், தளவாடங்கள் மற்றும் வழங்கல் கனை மேலாண்மை போன்றவற்றால் இவர்கள் பெரிதும் பாதிக்கப்படுகின்றனர்.
வானிலை, சந்தை மற்றும் நிலப்பயன்பாடு மற்றும் முதலீடுகள் போன்ற தகவல்களைக் கொண்ட ஆதாரமிக்க அறிவுரைகள் விவசாயிகளுக்கு தேவைப்படுகின்றன. வேளாண்-பதப்படுத்துதல் மற்றும் மதிப்பூட்டுதலுக்கான உள்கட்டமைப்பு வசதிகளை கிராமங்களிடையே ஏற்படுத்தி வேலை வாய்ப்பினையும் வருமானத்தையும் பெருக்குவதுடன் அறுவடைக்குப்பின் ஏற்படும் இழப்புகளும் தவிர்க்கப்படுகின்றன. விவசாய சங்கங்கள் மற்றும் கூட்டுறவு மற்றும் சிறு விவசாய பண்ணைகள் போன்றவற்றை ஊக்குவிப்பதனால் விவசாயிகள் முக்கியத்துவமும் பொருளாதார முன்னேற்றமும் அடைகின்றனர்.
4.0. சந்தைத் தகவல்களைப் பரப்பும் வழிகள்: 
இந்தியாவில் சந்தைத் தகவல்களை விவசாயிகளுக்கு கொண்டு செல்வதற்கு பல திட்டங்கள் தொடங்கப்பட்டுள்ளன. அவற்றில் சிலவற்றை கீழ்க்காணலாம்.
4.1. விற்பனை ஆய்வு மற்றும் தகவல் வலையமைவு:
இது வேளாண்மை மற்றும் கூட்டுறவு துறையினால் மார்ச் 2000த்தில் தொடங்கப்பட்ட மத்திய அரசின் திட்டமாகும். இந்தியா முழுதும் பரவியுள்ள முக்கிய வேளாண் பொருட்களின் சந்தைகளை மாநில வேளாண்மை விற்பனை வாரியங்கள் / இயக்ககங்கள் மற்றும் விற்பனை மற்றும் ஆய்வு இயக்ககத்துடன் இணைத்து சந்தை தகவலை திறன்பட பரிமாற்றம் செய்து கொள்வதே இத்திட்டத்தின் குறிக்கோளாகும். இந்தியா முழுதும் கிடைக்கப்பெறும் NICNET வசதியினைப் பயன்படுத்தி தினசரி சந்தை தகவல் மையம் (DMI) மற்றும் தேசிய தகவல் மையம் (NIC) இணைந்து இச்சந்தைத் தகவல் வலையமைவை (AGMARKNET) நிறுவியுள்ளது. விலைவாசியை உணர்ந்து கொள்வதற்காகத் தகவல்களை ஒன்று திரட்டி பரிமாற்றத்திற்கு வழிவகுப்பதே இத்திட்டத்தின் முக்கிய நோக்கமாகும். 
விற்பனைத்திறனை மேம்படுத்துவதற்காக சந்தை, விலை, உள்கட்டமைப்பு மற்றும் வளர்ச்சி சம்பந்தப்பட்ட தகவல்களை இவ்வலை வாசல் அளிக்கின்றது. அக்மார்க்நெட் விலை வாசலில் விரிவான தேசிய தகவல்தளத்தின் உதவியுடன் தினசரி விலைகள் மற்றும் வரவு மூலக்குறிப்புகளை சந்தைகள் சமர்ப்பிக்கின்றன. தினமும் 300க்கும் மேற்பட்ட விளைப்பொருட்கள் மற்றும் 2000 இரகங்களின் மொத்த விலைகள் மற்றும் வரவுகள் பற்றிய தகவல்கள் இவ்வலைவாசல் வழியாக அளிக்கப்படுகின்றன. மத்திய அக்மார்க்நெட் வலைவாசலுடன் 1900த்திற்கும் அதிகமான சந்தைகள் இணைக்கப்பட்டுள்ளன. கிராமப்புற கூட்டுறவு சங்கங்களில் அமைக்கப்பட்டிருக்கும் தொடுதிரை பல்லூடகக் கியாஸ்குகளின் வழியாக விலை மற்றும் வருகை மூலக்குறிப்புகளை தொடர்ந்து அனுப்புவதற்கான ஏற்பாடுகள் இந்திய விவசாயிகள் உரக் கூட்டுறவு லிமிடெட்டுடன்(IFFCO) இணைந்து செய்யப்பட்டு வருகின்றது. 
4.2. மாநில விற்பனை வாரியங்கள்: 
இந்தியாவிலுள்ள ஒவ்வொரு மாநில அரசும் வேளாண் விற்பனை மற்றும் வேளாண் தொழில் இயக்ககம் என்ற புதிய வளர்ச்சித் துறையினைத் துவங்கியுள்ளது. பெரும்பாலும் அனைத்து மாநில அரசும் இவ்வியக்ககத்திற்கான வலைப்பக்கத்தை நிறுவி, திட்டங்கள், நலத்திட்ட செயல்கள், கொள்ளைக் குறிப்புகள் மற்றும் விற்பனைத் தகவல்களையும் இதன் வழியே அளிக்கின்றன. மகாராஷ்டிரா மாநில விற்பனை வாரியம் (http://www.msamb.com/), ஆந்திரப்பிரதேச வேளாண் விற்பனை வாரியம் (www.ap.nic.in), டெல்லி வேளாண் விற்பனை வாரியம்(http://www.delagrimarket.org/), கர்நாடகா மாநில வேளாண் விற்பனை வாரியம் (http://www.ksamb.gov.in/), (http://maratavahini.kar.nic.in/), குஜராத் மாநில வேளாண் விற்பனை வாரியம்  (http://agri.gujarat.gov.in/boards_corporations/gs-agri-mark-board/index.htm), ராஜஸ்தான் வேளாண் விற்பனை வாரியம் (http://www.rajamb.com/), மற்றும் தமிழ்நாடு மாநில வேளாண் விற்பனை வாரியம் (http://www.tnsamb.com/othractivities.html) ஆகியவற்றால் இச்சேவைத் தொடங்கப்பட்டுள்ளன. தானியங்கள், பருப்பு வகைகள், எண்ணெய் வித்துகள், பருத்தி மற்றும் கரும்பு போன்ற பனப்பயிர்கள் போன்ற விரைவில் அழுகாத பொருட்களைப் பற்றிய தினசரி தகவல்களை இவ்வலைதளம் வழங்குகின்றது. மேலும், சந்தை வரவுகள், குறைந்தபட்ச, அதிகபட்ச மற்றும் மாதிரி விலைகள் பற்றிய தகவல்களை அளிப்பதற்கு ஒழுங்குமுறை சந்தையுடன் இணையவுள்ளது.
4.3. சந்தைத் தகவல் அளிப்பதில் தகவல் பரிமாற்றத் தொழில்நுட்பத்தின் உபயோகிப்பு:
e-Arik: வேளாண் விரிவாக்க சேவைகளில் தகவல் பரிமாற்றத் தொழில்நுட்பத்தின் செயல்பாடு மற்றும் பழங்குடி மக்களிடம் இத்தொழில்நுட்பத்தால் ஏற்படும் தாக்கத்தின் அளவு ஆகியவற்றை பரிசோதனை செய்வதற்காக e-Arik (அருணாச்சல பிரதேச மாநிலத்தின் பழங்குடியின மொழியில் “Arik” என்பது “வேளாண்மை” என்று பொருள்படுகின்றது) என்ற ஆராய்ச்சி திட்டம் அருணாச்சல பிரதேச கிழக்கு சியாங் மாவட்டத்தின் “யாக்ருங்க்” என்ற கிராமத்தில் செயல்படுத்தப்பட்டுள்ளது. இந்திய அரசின் தகவல் மற்றும் தொழில்நுட்ப அமைச்சகத்தின் அறிவியல் மற்றும் தொழில்துறை ஆராய்ச்சி துறையினால் (DSIR) நிதியுதவி செய்யப்பட்ட இத்திட்டம் கணினி, இணையத்தளம், தொலைப்பேசி, வானொலி மற்றும் தொலைக்காட்சி ஆகியவற்றின் வழியாக நவீன வேளாண்மை தகவல் மற்றும் தொழில்நுட்பத்தை, பழங்குடி விவசாயிகளுக்கு ஒற்றை வழி முறையில் அளிக்க முனைந்துள்ளது. இத்திட்டம் காய்கறிகள், பழங்கள், மாமிசம் மற்றும் மீன் ஆகியவற்றின் உள்ளூர் சந்தை தகவலை தினந்தோறும் அளிக்கின்றது. 
http://www.tnagmark.tn.nic.in/: தமிழ்நாடு வேளாண்மைப் பல்கலைக்கழகமும் தமிழக அரசின் வேளாண் விற்பனை மற்றும் வேளாண் தொழில் துறையும் இணைந்து உள்ளூர் மற்றும் ஏற்றுமதி சந்தை தகவல் மையத்தினைத் (DEMIC) தொடங்கி இதன்மூலம் தமிழகத்தின் சந்தை மூலக்குறிப்புகள் மற்றும் விலை விபரங்களை சீரிய இடைவெளியில் அளித்து வருகின்றன. மேலும் AGMARKNET-ல் கிடைக்கப்பெறும் தமிழகத்தின் ஒழுங்குமுறை விற்பனைக் கூடங்களின் முக்கிய வேளாண் விளைப்பொருட்களின் வருகை மற்றும் பரிவர்த்தனை மூலக்குறிப்புகளையும் இச்சந்தை தகவல் மையத்தில் காணலாம். இம்மூலக்குறிப்புகளைப் பயன்படுத்தி பின்வரும் மாதங்களில் இவ்விளை பொருட்கள் பெறக்கூடிய விலை மதிப்பினை சந்தை தகவல் மையம் முன்கூட்டியே அறிவிப்பதுடன் ஒழுங்குமுறை விற்பனைக் கூடங்களுக்கும் விவசாயிகளுக்கும் வலைதளம், அனைத்திந்திய வானொலி, தொலைக்காட்சி மற்றும் செய்தித்தாள் வழியாகக் கொண்டு செல்கின்றது. பக்கத்து மாநிலங்களில் நிலவும் விலை விபரத்தினை விவசாயிகளுக்கு தெரியப்படுத்துவதால் அவர்கள் தங்கள் பொருட்களுக்கு அதிக விலை பெறுவதோடு பயிர் முறைப்பாங்கினைத் திட்டமிடுவதற்கும் சரியான நேரத்தில் விளை பொருளை விற்பதற்கும் உதவுகின்றது.
http://www.indiaagronet.com/:  பருத்தி, நார்ப்பயிர், மலர்கள், பழங்கள், மாமிசம், எண்ணெய் வித்துக்கள், கரும்பு, முட்டைகள், மீன், உணவுத் தானியங்கள், சணற்பயிர், பால் பொருட்கள், காய்கறிகள் போன்ற பல்வேறு விளைப்பொருட்களின் சந்தை முன்னறிவிப்பு விபரங்கள் மற்றும் சந்தை தகவல்களைப் பல்வேறு ஆதாரங்களிலிருந்து வழங்குகின்றது. மேலும், இத்தளம் பண்ணைத் தொழிலில் நிலவும் பண்ணைத் தொழில்நுட்பங்கள், கண்காட்சி விபரங்கள் மற்றும் வேலை வாய்ப்புகள் போன்ற தகவல்களையும் அளிக்கின்றன. 
http://www.snxindia.com/:  இந்திய சஃபல் தேசிய பரிமாற்ற லிமிடெட் (SNX) நிறுவனமானது பரிமாற்ற வடிவில் ஒரு தேசிய ஒருங்கிணைந்த விளைபொருள் சந்தையினை உருவாக்கும் நோக்கத்துடன் மின் சந்தை புள்ளி விபரங்களைத் தொடர்ந்து வழங்கி வருகின்றது. இந்நிறுவனம் வெளிப்படையாக செயலாற்றி பணத்திற்கு உத்திரவாதம் அளித்து தரமுடைய பொருட்களை மின்னனு வசதியுள்ள கிராமப்புற இந்தியாவிலுள்ள விற்பனையாளரும் நாடு முழுவதும் உள்ள பெருமளவு நுகர்வோரும் பயன்பெறும் வகையில் அளித்து வருகின்றது.
http://www.mahindrakisanmitra.com/: இது தினந்தோறும் புதுப்பிக்கப்படும் எண்ணிலடங்கா தகவல் களஞ்சியத்தை இந்திய விவசாயிகளுக்கு அளிக்கும் இடமாகும். தினசரி சந்தை விலைகள், காலநிலை செய்திகள், சமீபத்திய பயிர் அறிவுரைகள் மற்றும் வேளாண் சார்ந்த செய்திகளை விவசாயிகள் தெரிந்து கொள்ளலாம். மேலும் இத்தளம், பயிர் விபரம், கடன்கள், காப்பீடு, சந்தை  மூலக்குறிப்புகள், குளிர்ப்பதன சேமிப்புகள் / சேமிப்புக் கிடங்குகள் மற்றும் வேளாண் நிகழ்வுகள் பற்றிய பல தகவல்களைத் தருகின்றது. NCDEX (தேசிய விளைபொருள் மற்றும் கொணர்பொருள் பரிமாற்றம் லிமிடெட்) மற்றும் NMCE  (தேசிய பல்பொருள் பரிமாற்றம் இந்தியா லிமிடெட்) ஆகியவற்றிலிருந்து பெறப்படும் எதிர்கால மற்றும் உடனடி விலை விபரங்களையும் அளிக்கின்றது.
http://www.agriwatch.com/: இது இந்தியா முழுதும் உள்ள விளை பொருட்களின் உடனடி மற்றும் எதிர்கால சந்தை விலைகளை அளிக்கும் மற்றொரு வணிகரீதியான வலைத்தளமாகும்.
aAQUA (Almost all questions answered) - aAQUA மின்னனு வேளாண் சேவையானது வேளாண் சார்ந்த சந்தேகங்களுக்கு கேள்வியின் தன்மையைப் பொறுத்து 24 முதல் 72 மணி நேரத்திற்குள் விடையளிக்கப்படுகின்றது. இணையத்தளத்தில் aAQUA கேள்விகளுக்கு யார் வேண்டுமானாலும் பதிலளிக்கலாம். 
இ-பே திட்டமானது பல்வேறு பொருட்களின் இணையத்தளத்துடன் இணைந்த நேரடி விற்பனைக்கு வழிவகுக்கின்றது. நேரடி வியாபாரத்தால் வேளாண் விற்பனையில் இத்தகைய புதுமைகள் விவசாயிகளுக்கு அதிக லாபத்தைத் தரவல்லது.
விற்பனைத் தகவல்களைப் பரப்புவதற்கான செயற்பாடுகள் உலகம் முழுவதும் முக்கியத்துவம் பெற்றுள்ளது. உழவர்சந்தைகளின் மாதிரி, க்ரீனால் உருவாக்கப்பட்டதோடு புது சாகுபடியாளர்களுக்கும் விவசாய விற்பனையாளருக்கும் தகவல்கள் புதுப்பிக்கப்பட்டு வழங்கப்படுகின்றன. உலகமயமாக்கல் மற்றும் வணிக தாராளமயமாக்குதலின் பாதிப்புகளால் உள்ளூர் சந்தைகள் மற்றும் நிலவும் விலைகள் பற்றிய தகவலுக்கு தேவை ஏற்பட்டுள்ளது. 
மேற்குறிப்பிடப்பட்டுள்ள வலைப்பக்கங்கள் / வலை வாசல்கள் எளிதில் அழுகிவிடாத விளைப்பொருட்களைப் பற்றிய தகவல்களை அளிப்பதிலேயே முனைந்துள்ளன. இம்முகமைகள், அரசுக்கு சொந்தமான / நிதியுதவி பெற்ற சங்கங்கள் / நிறுவனங்களிலிருந்தே மூலக்குறிப்புகளைப் பெறுகின்றன. ஆனால் உண்மையில் இம்மூலக்குறிப்புகளிலுள்ள தகவல்கள் விவசாயிகளின் உண்மையான தேவை மற்றும் விருப்பத்திற்கு சற்றும் பொருந்துவதாக இல்லை. 
5.0. தமிழ்நாடு வேளாண்மைப் பல்கலைக்கழகத்தின் முயற்சி:: 
கோயம்புத்தூரிலுள்ள தமிழ்நாடு வேளாண்மைப் பல்கலைக்கழகத்தின் விரிவாக்க கல்வி இயக்ககம் இந்திய அரசின் தொலைத் தொடர்பு மற்றும் தகவல் தொழில்நுட்ப அமைச்சகத்தின் கிழ் ஹைதராபாத்தில் அமைந்துள்ள உன்னத கணிப்பியல் வளர்ச்சி மையத்துடன் இணைந்து தென்னிந்திய விவசாயிகள் தங்கள் விளைபொருட்களின் அறுவடையை சரியாக தீர்மானிப்பதற்கு உதவும் வகையில் தக்க சமயத்தில் தேவையான தினசரி சந்தைத் தகவல்களை அளிக்க முனைந்துள்ளது. பின்வரும் நோக்கங்களுடன் ஜீன் 02, 2008 அன்று தினசரி சந்தை தகவல் சேவையானது ஆரம்பிக்கப்பட்டுள்ளது. 
தென்னிந்தியாவின் முக்கிய சந்தைகளிலிருந்து சேகரிக்கப்பட்ட வேளாண் தோட்டக்கலைப் பொருட்களின் தினசரி சந்தை மூலக்குறிப்புகளை தகவல் பரிமாற்றத் தொழில்நுட்பத்தின் கருவிகள் மற்றும் சாதனிங்களின் உதவியுடன் விவசாயிகளிடம் கொண்டு சேர்க்கின்றது. 
5.1. தேர்ந்தெடுக்கப்பட்ட தென்னிந்திய சந்தைகள்: 
கேரளாவிலுள்ள கொச்சின், தமிழ்நாட்டிலுள்ள கோயம்புத்தூர், ஒட்டன்சத்திரம், திருச்சி மற்றும் சென்னை மற்றும் கர்நாடகாவிலுள்ள பெங்களூர் ஆகிய மூன்று தென்னிந்திய மாநிலங்களிலுள்ள ஆறு மாவட்டங்கள் இதற்காக தேர்ந்தெடுக்கப்பட்டன. 
இச்சந்தைகளைத் தேர்ந்தெடுத்ததற்கான காரணங்கள் பின்வருமாறு.
• இவை தென்னிந்தியாவில் எளிதில் அழுகி விடக்கூடிய விளைபொருட்களுக்கான முக்கிய சந்தைகளாக திகழ்வதோடு தினமும் நூறு டன்களுக்கும் மேலான விளைபொருட்களைக் கையாண்டு வருகின்றன. 
• மொத்த விற்பனையாளர்கள் மற்றும் சில்லரை விற்பனையாளர்கள் இருவருமே இடம் பெற்றுள்ளனர். 
• தென்னிந்திய மாநிலங்களில் எளிதில் அழுகக் கூடிய விளைபொருட்களின் இருப்புநிலையினை இச்சந்தைகள் தீர்மானிக்கின்றன. 
• ஒவ்வொரு சந்தையிலும் செயல்பட்டு வருகின்ற விற்பனைக்குழு, பண்ணை சமூகத்தின் நன்மைக்காக தகவல்களைத் தருவதற்கு தயாராக உள்ளனர்.
5.2. சந்தைப் பகுப்பாய்வாளர்களை பணியமர்த்தல்: 
மொத்த விற்பனையாளர்கள் மற்றும் சில்லறை விற்பனையாளர்கள் இருவரிடமும் சந்தை தகவல்களை சேகரிப்பதற்கென ஆறு சந்தை பகுப்பாய்வாளர்கள் (வேளாண்மை / பிற அறிவியல் பட்டதாரிகள்) வெவ்வேறு சந்தைகளில் பணியமர்த்தப்பட்டுள்ளனர். அனைத்து பகுப்பாய்வாளர்களும் பணியினை எளிதாக மேற்கொள்வதற்காக சந்தை இருக்கும் ஊரிலேயே வசிக்குமாறு அறிவுறுத்தப்பட்டுள்ளனர். ஆரம்ப காலத்தில், சந்தை பகுப்பாய்வாளர்கள் ஒவ்வொரு சந்தையிலும் வியாபாரிகளிடம் நல்லுறவை ஏற்படுத்திக் கொள்ளவும் சந்தையின் இயல்பு மற்றும் செயற்பாடுகள் குறித்து அறிந்து கொள்ளவும். ஒரு வாரகாலம் செலவிட்டனர். சந்தை பகுப்பாய்வாளர்கள் சரியான விலையினை சேகரிக்க அதிகாலையிலோ அல்லது சாயுங்காலத்திலோ வணிகம் நடைபெறும் சமயத்தில் சந்தையில் இருப்பர். மூலக்குறிப்புகள் சேகரிக்கும் தாள் ஒன்று வடிவமைக்கப்பட்டு, தகவல்களை தினசரி நேரடியாக சென்று சேகரிப்பதற்காக சந்தை பகுப்பாய்வாளர்களிடம் கொடுக்கப்பட்டுள்ளது. ஒவ்வொரு பொருளின் சில்லறை விலைகளும் ரிலையன்ஸ் ஃபிரெஷ், மோர் மார்கெட்ஸ், பழமுதிர் நிலையங்கள் போன்ற சில்லறை விற்பனையாளர்களிடமிருந்து பெறப்படுகின்றது.
5.3. மொத்த மற்றும் சில்லறை விலைத் தகவல்களை தினசரி சேகரித்தல்: 
விவசாயிகளிடமிருந்து விளை பொருட்களைக் கொள்முதல் செய்த மொத்த வியாபாரிகளிடமிருந்து சில்லறை வியாபாரிகள் வாங்கி நுகர்வோருக்கு விற்கின்றனர். இதுவரை 129 விளைபொருட்கள் தினசரி சந்தை தகவல் பட்டியலில் இணைக்கப்பட்டுள்ளது. தகவல்களமானது பி.ஹெச்.பி (Personal Home Page) அமைப்பில் உருவாக்கப்பட்டுள்ளது.
வ.எண்
விளைபொருளின் பெயர்
உற்பத்தி பொருளின் எண்ணிக்கை
1.

காய்கறிகள்
68

2.

பழங்கள்
21

3.

மலர்கள்
21

4.

வாசனைப் பயிர்கள்
11

5.

மலைத் தோட்டப்பயிர்கள்
8

மொத்தம்
129

 5.4. தகவல்களை கணினியில் செலுத்தி வெளியிடுதல்:
சந்தையிலிருந்து சேகரிக்கப்பட்ட தகவல்கள் சந்தை பகுப்பாய்வாளர்களால், ஏற்கனெவே வடிவமைக்கப்பட்டுள்ள எக்ஸல் தாளில் தொகுக்கப்படுகின்றது. தகவல்கள் வெளியிடப்படும் பொழுது ஒரேவகையாக இருப்பதற்காக இவ்வாறு மேற்கொள்ளப்படுகின்றது. சேகரிக்கப்பட்ட மூலக்குறிப்புகள் தினமும் காலை 11.00 மணிக்கு ஆதாரமையமாகத் திகழும் தமிழ்நாடு வேளாண்மைப் பல்கலைக்கழகத்திற்கு அனுப்பப்படுகின்றது. தமிழ்நாடு வேளாண்மைப் பல்கலைக்கழகத்தில் கிடைக்கப்பெற்ற தகவல்கள் www.indg.in வலைதளப் பரிமாற்றக்கருவிக்கு அனுபப்படுகின்றது. ஹைதராபாத்தில் உள்ள உன்னத கணிப்பியல் வளர்ச்சி மையத்தால் இப்பரிமாற்றக் கருவி பராமரிக்கப்பட்டு வருகின்றது. அனுப்பப்பட்ட தகவல்கள் சரியாக உள்ளதா என்று உறுதிப்படுத்திக் கொள்ள, முன்தின மூலக்குறிப்புகளுடன் ஒப்பிடப்பட்டு சரிபார்த்துக்கொள்ளப்படுகின்றன. ஏதேனும் முரண்பாடுகள் உணரப்பட்டால் உடனடியாக குறிப்பிட்ட சந்தையினைத் தொடர்பு கொண்டு மூலக்குறிப்புகள் சரிபார்த்து கொள்ளப்படுகின்றன.
                                      
           சந்தை பகுப்பாய்வாளர்கள்
படம் 1: தமிழ்நாடு வேளாண்மைப் பல்கலைக்கழகத்தால் உருவாக்கப்பட்ட                தினசரி சந்தை தகவலின் செயல்பாட்டு வரைபடம்
5.5. தகவல் விபரங்கள்: 
சந்தை விலையினை தினமும் 2.00 மணியளவில் நாம் காணலாம். சந்தை தகவல்கள் ஆங்கிலம் மற்றும் தமிழ் ஆகிய இரண்டு மொழிகளிலும் அளிக்கப்படுகின்றது.
படம் 2: காட்சி தாளிலுள்ள சந்தை தகவல்
5.6. வலைதளத்தின் கூடுதல் தனிச்சிறப்புகள்:
வலைதளத்தின் கூடுதல் தனிச்சிறப்புகள் பின்வருமாறு. 
• காப்பு பிரதிகளைப் பெறும் வசதி: தற்சமயம் உள்ள தகவல் பரிமாற்ற முறையில் விலை முன்னறிவிப்பு தகவல்கள் இடம்பெறவில்லை. இதற்குபதில், தகவல் அளிக்கப்பட்டுவருகின்ற முதல் நாளிலிருந்து உள்ள காப்பு பிரதிகளைப் பெறலாம்
• புகைப்படங்களுடன் கூடிய ஆறு சந்தைகளின் சந்தை குறிப்புகள், ஏலம்விடும் நேரம், விருப்பமான சிப்பமிடும் முறை பற்றிய விபரங்கள், நுழைவு கட்டணங்கள் போன்ற பல தகவல்களையும் அளிக்கின்றது
• ஒவ்வொரு சந்தையிலும் உள்ள வியாபாரிகளின் பெயர், தெரடர்பு கொள்ளவேண்டும் எண் மற்றும் வியாபாரம் செய்யும் விளைபொருட்கள் பற்றிய மூலக்குறிப்புகளும் அடங்கியுள்ளன
• விவசாயிகளின் கூட்டமைப்பு சங்கங்கள் பற்றிய தகவல்கள்
• பிற வெற்றிகரமான விவசாயிகள் மேற்கொள்ளும் சிறந்த செயல் முறைகள்
• முக்கியமான விளைபொருட்களுக்கான குறைந்தபட்ச ஆதார விலை
• தமிழ்நாட்டின் ஒழுங்குமுறை விற்பனைச் சந்தைகளைப் பற்றிய தகவல்கள்
• தமிழ்நாட்டிலிருக்கும் வேளாண் அறிவியல் நிலையங்கள் பற்றிய தகவல்கள்
அதிகபட்ச பயன்பாட்டாளர்களைக் கவர்வதற்காக தமிழ்நாடு வேளாண்மைப் பல்கலைக்கழகம் www.tnau.ac.in என்ற தனது வலைத்தளத்திலிருந்தும் தினசரி சந்தை தகவலுக்கு இணைப்புக் கொடுத்துள்ளது. மேலும், ஒவ்வொரு சந்தையும் தோன்றியதிலிருந்து உள்ள முழுவிபரங்களும் வியாபாரிகளின் வெற்றி கதைகளும் கூடுதலாக சேர்க்கப்படவுள்ளன.
6.0. கைத் தொலைப்பேசி வழியாக விலை பற்றிய தகவல்களை அளித்தல்:
கைத் தொலைப்பேசி தொழில்நுட்பத்தில் இந்தியா மிகவும் வளர்ந்து வருகின்றது. கைத் தொலைப்பேசியை உபயோகப்படுத்துவோரின் எண்ணிக்கை நாளுக்கு நாள் அதிகரித்து கொண்டே வருகின்றது. தொலைப்பேசி இணைப்பின் மொத்த எண்ணிக்கை 2008 ஆம் ஆண்டு நவம்பர் மாதத்தின் இறுதியில் 374.13 மில்லியனாகக் கணிக்கப்பட்டுள்ளது. இவ்வளர்ச்சியுடன், 2008 ஆம் ஆண்டு நவம்பர் மாதத்தின் இறுதியில் ஒட்டு மொத்த தொலை அடர்வு 32.34 சதவிகிதத்தை அடைந்துள்ளது. அச்சமயம் அகன்ற அலைவரிசையின் மொத்த சந்தாதாரர்களின் தளம் 5.28 மில்லியனாக உயர்ந்திருந்தது. நவம்பர் 2008 ஆம் ஆண்டில் தமிழ்நாட்டின்  மொத்த கம்பியில்லா இணைப்புகள் 23,607,338 ஆகவும் கம்பியுள்ள இணைப்புக் கொண்ட சந்தாதாரர்கள் தளம் 2,315,785 ஆகவும் உயர்ந்துள்ளது.
நாட்டின் தொலை-அடர்வு 32.34 சதவிகிதத்தை அடைந்துவிட்டாலும், இதன் படர்வு சீராக இல்லை. இதில் கிராமப்புறங்களின் தொலை - அடர்வு 8 சதவிகிதமே உள்ளது. அரசு மற்றும் தொழிற்சாலையின் கூட்டு முயற்சியால் மட்டுமே அரசின் இலக்கான 25 சதவிகித கிராமப்புற அடர்வை அடைய முடியும். 
மார்ச் 2008 ஆம் ஆண்டில் 11.64 மில்லியனாக இருந்த கிராமப்புற கம்பியுள்ள சந்தாதாரர் தளமானது ஜீன் 2008 ஆம் ஆண்டில் 11.33 மில்லியனாக குறைந்துள்ளது. மார்ச் 2008 ஆம் ஆண்டில் 5.60 லட்சமாக இருந்த பிஎஸ்என்எல் - ன் கிராமப்புற பொதுத் தொலைப்பேசியின் எண்ணிக்கை மட்டும் 5.63 லட்சமாக ஜீன் 2008 ஆம் ஆண்டில் உயர்ந்துள்ளது. 
இணையதளத்தின் உபயோகிப்பும் மிகவும் சிறந்து விளங்குகின்றது. இந்தியாவில் ஜீன் 2008 ஆம் ஆண்டின் படி 11.66 மில்லியன் இணையதள சந்தாதாரர்கள் உள்ளனர். இவற்றை விட, ஜீன் 2008 ஆம் ஆண்டின் இறுதியில் 75.97 மில்லியன் கம்பியில்லா மூலகுறிப்புகள் சந்தாதாரர்கள் (கைத் தொலைபேசி மூலம் இணையதள இணைப்பைப் பெறும் வசதியும் பெற்றவர்கள்) இருக்கின்றனர்.
சந்தை தகவல்களைப் பெறுவதற்காக இணையதளத்தை உபயோகப்படுத்தும் அளவிற்கு விவசாயிகள் போதுமான திறனும் அனுபவமும் பெறாமல் இருக்கலாம். இச்சூழ்நிலையைக் கருதி, கணினி மூலம் சந்தை விபரத் தகவல் தளமானது சுலபமாக சென்றடையும் வகையில் ஒவ்வொரு விவசாயக் கூட்டமைப்புச் சங்கத்திற்கும் இணைக்கப்பட்டுள்ளது. அதே சமயம், கைப்பேசி வழியாகவும் தகவல்கள் வெளியிடப்பட்டு வருகின்றன. 
7.0. முடிவுரை: 
இத்திட்டமானது கீழ்வரும் ஆற்றல் மிக்க நன்மைகளை அடைவதற்காக செயல்பட்டுத்தப்பட்டு வருகின்றது.
7.1. விரைவாக பயனாளிகளை சென்றடைதல்:
விவசாயிகளுக்கு சந்தை விலைகள் எதன் மூலமாகவும் சென்றடைவதில்லை. இணையதள பயன்பாடும் மிகக் குறைவாகவே உள்ளது. எனினும், கைப்பேசி உபயோகிப்பின் எண்ணிக்கை நாளுக்கு நாள் அதிகரித்து கொண்டே வருகின்றது. கைப்பேசி வழியாக அனுப்பப்படும் தகவல்கள் நேரடியாக விவசாயிகளின் கைக்கே சென்றடைகின்றது. இச்செயற்திட்டத்தின் மூலம் தென்னிந்தியாவின் முக்கிய சந்தைகளில் நிலவும் சந்தை விலைகளை விவசாயிகள் அறிந்து கொள்ள முடியும். சந்தை தகவல்கள், விவசாயிகளுக்கு கைப்பேசி வழியாக சரியான நேரத்தில் சென்றடைந்து சரியான முடிவுகளை எடுத்து அதிக இலாபத்தினைப் பெறுவதற்கு உதவுகின்றது.
7.2. அதிக விலையினை உணர்ந்து கொள்ளுதல்:
விவசாயிகள் பெரும்பாலும் இடைத்தரகர்களின் ஆதிக்கத்திற்கு உள்ளாகி தங்கள் விளைப்பொருளுக்கு கிடைக்க வேண்டிய உண்மையான விலையை பெறுவதில்லை. மேற்கொள்ளப்பட்டிருக்கும் இக்கூட்டுமுயற்சி, முக்கியமான தென்னிந்திய சந்தைகளில் நிலவும் தினசரி விலையினை விவசாயிகளும் வயல்வெளி விரிவாக்க அலுவலர்களும் உணர்ந்துகொள்வதற்கு வழிவகை செய்கின்றது. இதன்மூலம் உற்பத்தியாளர்கள் தங்கள் பொருட்களுக்கு கிடைக்க வேண்டிய தக்க விலையை பெறுகின்றனர். உற்பத்தி செலவு மற்றும் கிடைக்க வேண்டிய இலாபம் ஆகிய இரண்டையும் கணக்கிட்டு, விவசாயிகள் அதிக விலை நிலவும் சந்தைக்கு தங்கள் பொருட்களை எடுத்துச் செல்லலாம்.
7.3. விவசாய குழுக்களை நிறுவுதல்: 
ஒழுங்கமைப்பற்ற ஆதாரமில்லா விவசாயிகள் தங்கள் விளைபொருட்களை உள்ளூர் சந்தைகளிலே விற்க முனைகின்றனர். இதனால் விவசாயிகளுக்கு அதிக இழப்பு ஏற்படுவதுடன் வியாபாரிகளுக்கு அதிகப்படியான இலாபமும் கிடைக்கின்றது. ஏழை மற்றும் குறுவிவசாயிகள் தனித்தனியே தங்கள் பொருளை விற்கமுடியாத நிலையில், அவரகள் ஒரு குழுவாக ஒன்றிணைந்து அதிக பொருளாதார இலாபத்தைக் கொடுக்கின்ற சந்தைக்கு தங்கள் விளைபொருட்களை எடுத்து செல்லலாம். இதனால் விவசாயிகள் ஒன்றிணைந்து பேரம்பேசும் வாய்ப்பையும் பெறலாம்.
7.4. செறிந்த சந்தை மூலக்குறிப்புகள்:
தற்சமயம் சேகரிக்கப்படும் தகவல்கள் பிற ஆய்வுகள் மற்றும் முன்னறிவிப்புகளுக்கு ஆதாரமாக விளங்குகின்றது. இதனால் விவசாயிகள் திட்டமிட்ட உற்பத்தியினை மேற்கொண்டு அதிக இலாபமும் பெறலாம். இச்செயல்பாடுகளால் சந்தை தகவல்களின் மதிப்பு அதிகரித்து பல்வேறு நிலைகளில் முடிவுகளை எடுப்பதற்கும் வழிவகுக்கின்றது. வழங்கல் கனை முறையில் சிறு மாற்றங்களை ஏற்படுத்தி விவசாயிகள் தங்கள் உற்பத்தி பொருளுக்கு அதிக விலையினைப் பெறலாம். 

